Вячеслав Гайзер Коми Республикаса Юралысьлӧн постын тӧдчӧдіс уджас медтӧдчана туйвизьяс 

Пресс-служба йӧзӧдӧ Коми Республикаса Юралысь Вячеслав Гайзерлӧн сёрнилысь стенограмма, кодӧс сійӧ висьталіс талун Сыктывкарын инаугурация бӧрын.

Бур лун, дона войтыр! 

Пыдди пуктана депутатъяс, гӧсьтъяс да корӧм йӧз, уджъёртъяс!

Талун менам зэв тӧдчана лун. Бӧрӧ колисны бӧрйысьӧмводзвывса кампания да гӧлӧсуйтан лун. 

Бӧрйысьӧм вылӧ воліс зэв уна бӧрйысьысь, мый нӧшта ӧтчыд петкӧдлӧ миян йӧзкотырлысь гражданскӧй водзмӧстчӧмсӧ да сійӧ ӧтувтчӧмсӧ олӧмын корӧмъяс дорӧ, кутшӧмъяс лоисны талун збыль олӧмас. 

Кыдзи пасйис тайӧ лунъясас Россияса Президент Владимир Владимирович Путин, дінмуясса выльӧн бӧрйӧм юрнуӧдысьяс водзын сулалӧны могъясыс “зэв ыджыдӧсь, и ковмас на вылын уджавны оз кокни условиеясын, лоӧмторъяс вылӧ некутшӧма ыстысьтӧг. Та могысь колӧ ӧтувтны миян шӧр могъяс гӧгӧр став конструктивнӧй вынсӧ. Быд дінмуын мед вӧлі паськыд сӧвман коалиция.».

Республикаын тайӧ уджсӧ заводитӧма. Бӧрйысьтӧдз на ме кори олысьясӧс видлавны миянлысь республика сӧвмӧдӧм кузя план. Шыӧдчис кыксё сюрсысь унджык морт, кодъяслысь вӧзйӧмъяссӧ лои артыштӧма Сӧвмӧдан уджтас лӧсьӧдігӧн. Бӧрйысян лунӧ куимсё сюрсысь унджык бӧрйысьысь петкӧдлісны дӧвериесӧ, позьӧ шуны,  Коми Республика сӧвмӧдан уджтаслы.  

Унджык олысьыслӧн меным сетӧм гӧлӧсъясыс кыскӧны менӧ, кыдзи вылыс чина мортӧс, зэв ыджыд кывкутӧмӧ. И ме вӧча ставсӧ, медым не воштыны тайӧ дӧвериесӧ. 

Менам уджын, кыдзи политическӧй, сідзи и экономическӧй юкӧнын, став решениеыс кутас примитсьыны сійӧ ыджыд эсканлун серти, кутшӧмӧс петкӧдлісны меным республикаса олысьяс.

Водзынджык ме шулі нин, мый ачыс бӧрйысьӧмыс – сійӧ власьт да граждана костын ӧтйӧза сёрнитчӧм. И тайӧ ӧтйӧза сёрнитчӧмсӧ талун кырымалӧма.  И ме некутшӧма ог ӧткажитчы сійӧ кӧсйысьӧмъясысь, кутшӧмъясӧс сеті республикаса олысьяслы. Аслам командакӧд ӧтув ме кута уджавны, воськов бӧрся воськов кута збыльмӧдны шӧр могъяс, кутшӧмъясӧс пуктылі бӧрйысьӧмводзвывса уджтасын. 

Тӧдчӧда, мый сэні зэв ясыда петкӧдлӧма ставнас республиканскӧй да муниципальнӧй могъяс, ставсӧ найӧс ошкисны дінмуын олысьяс  да найӧс вынсьӧдісны став сикас тшупӧда унджык депутатыс, политическӧй видзӧдласъяс вылӧ видзӧдтӧг. Та вӧсна Республикаӧс сӧвмӧдан уджтас лоас веськыда уджалан документӧн республикаса олӧмӧ пӧртысь, оланпас пыртысь да муниципальнӧй власьт  петкӧдлысьяслы. 

Медым вӧлі тыр ясыдлун, ме висьтала медся колана могъяссӧ, мыйяс олӧмӧ пӧртӧм вылын матысса кадӧ миянлы ковмас уджавны, и, медпервой, выльмӧдӧм веськӧдлан котырӧ пырысьяслы. 

Ме, кыдзи республикаса Юралысь, аслым да аслам командалы, кыдзи медколана туйвизь, инда уджсӧ овмӧс нуӧдан блокын, коді тӧдчӧ олӧмлӧн став отрасль да юкӧн вылӧ. 

Колӧ ыджыдджык тӧдчанлун сетны экономика диверсификациялы обработайтан промышленносьтын выль туйвизьяс да производствояс, юӧр технологияяс сӧвмӧдӧм, вежӧра вӧчӧмторъяс лӧсьӧдӧм  тшӧт весьтӧ.  

Торъя уджалан блок – тайӧ миян векся отрасльяс – мусир да биару, вӧр, горноруднӧй.

Уджъёртъяс, ме эг нин ӧтчыдысь казьтыв, мый талунъя кадыс – тайӧ выль корӧмъяслӧн кад.  Да, воддза воясӧ миянсянь уна вын ковмис, медым зумыдмӧдны олӧмсӧ экономикаын, и ми талун збыльысь чорыда сулалам. Но миянлы оз позь ланьтӧдчыны – сьӧкыд геополитическӧй олӧмсӧ да мирӧвӧй экономикаын сьӧкыдлунъяссӧ тӧд вылын кутӧмӧн миянлы ковмас примитны  сьӧмкуд тыртӧм да юклӧм кузя вель сьӧкыд решениеяс. 

Лыддя коланаӧн тайӧс тӧдчӧдны, сы вӧсна мый казнакӧд уджалӧмсӧ колӧ петкӧдлыны  позьмӧн  восьсӧн.  Республикалӧн сьӧмкуд  - тайӧ миян ӧтувъя  кӧшелёк, и миянлы колӧ гӧгӧрвоӧдны гражданалы быд юкӧм шайтлысь коланлунсӧ.

Сёрнитны кӧ политическӧй могъяс йылысь, ме лыддя, мый  стратегическӧй туйвизьӧн колӧ лоны власьтсӧ кадръясӧн выльмӧдӧм. 

Веськӧдлан котыр водзын талун сулалысь могъяс корӧны, медым вӧлі кывкутӧм быд торъя результатысь. Та вӧсна ми вежам дінмуса веськӧдлан котыр артмӧдан система, олӧмӧ пӧртысь власьт органъясса юрнуӧдысьяскӧд лоӧ кырымалӧма ӧти во кежлӧ контрактъяс. Тайӧ кад кольӧм бӧрын колясны найӧ, кодъяс гӧгӧрвоӧны да збыльмӧдӧны шӧр могъяс, кутшӧмъясӧс индӧма Сӧвмӧдан уджтасын, найӧ, кодъяс кӧсйӧны, кужӧны уджавны да петкӧдлыны результатсӧ збыльӧс, а оз кабала вылын.    Тайӧ инмӧ кыдзи дінмуса, сідзи и, тӧдчӧда, муниципальнӧй тшупӧдлы. 

Ми ас водзӧ пуктім  зэв гырысь могъяс, кодъясӧс вермас збыльмӧдны ӧти сьӧлӧма  команда, коді уджалӧ результат шедӧдӧм вылӧ. Сэтшӧм  результат, кодӧс вермӧны аддзыны республикаса олысьяс.

Талӧн колӧ лоны верктуйӧн оз сӧмын политикаын, но и олӧмса дзик став юкӧнын.  Тайӧ дінму сӧвмӧдан стратегиялӧн юкӧн. Кор ми шуам «Выль позянлунъяса республика», ми кутам тӧд вылын, сы лыдын,  дінмуын социальнӧй лифт система, коді сетас позянлун тырвыйӧ петкӧдлыны асьсӧ миян дінму сӧвмӧмын. 

Талун, Коми Республикалы служитӧм вылӧ ёрсьӧг сетігӧн, ме  кывкутӧмӧн юӧрта дінмуса выль идея воськов бӧрся воськов артмӧдӧм йылысь, коді эськӧ ӧтувтіс республикалысь йӧзсӧ: ӧтйӧза став вынсӧ, йӧзпӧвстса да культурнӧй ӧтувъяссӧ, унджык йӧзсӧ.  

Менам чайтӧм серти, татшӧм идеяыс отсалас мынтӧдчыны  социальнӧй иждивенчествоысь. 

Талун колӧны бур вӧзйӧмъяс миянӧс кытшалысь олӧмсӧ бурмӧдӧм серти. Вӧзйӧмъяс, кутшӧмъяс збыльмӧдӧмын  артавсьӧ  йӧзлӧн активнӧй участвуйтӧмыс. Ме кута тӧд вылын сідз шусяна ичӧт балаяслысь да мутасса ӧтйӧза асвеськӧдлӧмлысь бур уджсӧ. 

Бергӧдча сійӧ мӧвп дорас, кысянь заводиті ассьым сёрнисӧ – талун  гражданскӧй йӧзкотыр лоис вынаӧн, миян республикаса олысьяс кутісны сёрнитны эз сӧмын асланыс сьӧкыдлунъяс йылысь, но и кутісны вӧзйыны найӧс бырӧдан туйвизьяс йылысь.

Миян эм вынйӧр – сійӧ йӧзкост ӧтсӧгласлунын, коді ачыс лоӧ подула условиеӧн и асьсӧ йӧзкотырсӧ, и канмусӧ зумыда сӧвмӧдӧм вылӧ водзӧ уна во кежлӧ.  

Локтан воын лоасны Коми Республикалӧн Каналан Сӧветӧ  бӧрйысьӧмъяс.  

Кольӧм бӧрйысьӧм вылын республикаса олысьяслысь активносьтсӧ колӧ гӧгӧрвоны сідзи, мый  бӧрйӧм  йӧзӧс кутасны бӧрйыны торъя зіля.  Тайӧ бӧрйысьӧмыс индас республикалысь политическӧй чужӧмбансӧ матысса вит во кежлӧ. . 

Та вӧсна, ӧти-кӧ, кӧсъя аттьӧавны “Единая Россия” ютырӧс бӧрйысьӧмъяс дырйи отсӧг сетӧмысь да кора , позьӧ шуны, аскисянь заводитны корсьны кытшъясын бур кандидатъясӧс, кодъяс кутасны петкӧдлыны ютырлысь интересъяссӧ Каналан Сӧветын да мукӧд тшупӧда сӧветъясын.  Республика сӧвмӧдан уджтас петкӧдлӧма, кӧсйысьӧмъяс босьтӧма.

Эска, мый локтан бӧрйысьӧмъяс лоасны кыдз позьӧ ёнджыка восьсаӧсь да Коми Республикаын петкӧдлӧм став политическӧй выныс вӧзъясны асссьыныс медбур кандидатъясӧс, а асьныс бӧрйысьӧмъясыс лоасны идеяяслы конкуренцияӧн, а оз йӧзлӧн паныд сулалӧмӧн. Ми ставӧн кӧсъям ӧтитор -  медым дзоридзаліс миян  Республиканым. 

Та вӧсна аслам уджын кута тӧд вылын кутны интересъяссӧ республикаса дзик став олысьлысь, сы лыдын и сійӧ пӧшти 80 сюрс гражданалысь, кодъяс сетісны гӧлӧсъяссӧ республикаса Юралысьлӧн пост вылӧ мукӧд кандидатлы. 

Ми ставным ӧти республикаса олысьяс и миянлы колӧ  збыльмӧдны миянлы сетӧм  кӧсйысьӧмъяссӧ да нуӧдны конструктивнӧй сёрни уна сикас политическӧй видзӧдласа йӧзкӧд.

Та вӧсна ме водзын сулалысь могъяс збыльмӧданногъяс пиысь ӧтиӧн лыддя уна сикас политическӧй видзӧдласа йӧзкӧд конструктивнӧй сёрни.  Ыджыд дӧверие – тайӧ, медводз, ыджыд кывкутӧм. 

Ме артала бура уджавны местаяс вылын бӧрйӧм органъяскӧд, муниципальнӧй юкӧнъясса юрнуӧдысьяскӧд, республикаса ӧтйӧза ӧтувъяскӧд да организацияяскӧд, ставнас гражданскӧй йӧзкотыркӧд.

Эска, мый водзӧ воясӧ миянлы ставнымкӧд ӧтвылысь удайтчас вӧчны республиканымӧс нӧшта бурджыкӧн. И таын меным колӧ тіянсянь отсӧг, республикаса быд олыссянь отсӧг. 

Аттьӧ! Кузь нэм да бур шуд! 

